
Проект

Татарстан Республикасында органик продукция җитештерүне 

үстерү турында
ТАТАРСТАН РЕСПУБЛИКАСЫ ЗАКОНЫ
1 статья. Әлеге Законның җайга салу предметы 

1. Әлеге Закон Татарстан Республикасында органик продукция җитештерү өлкәсендә аерым мәсьәләләрне җайга сала, шулай ук Татарстан Республикасында органик продукция  җитештерү өлкәсендә Татарстан Республикасы дәүләт хакимияте органнарының вәкаләтләрен билгели.

2. Әлеге Закон парфюмер-косметика продукциясен, дару әйберләрен, урман үсентеләре орлыкларын, аучылык продукциясен, балыкчылык продукциясен (аквакультура продукциясеннән тыш) җитештерү, саклау, транспортировкалау һәм реализацияләү белән бәйле мөнәсәбәтләргә кагылмый.
2 статья Органик продукция җитештерү өлкәсендә мөнәсәбәтләрне хокукый җайга салу
Органик продукция җитештерү өлкәсендә мөнәсәбәтләрне хокукый җайга салу Евразия икътисадый берлеге хокукын тәшкил иткән актларга нигезләнә һәм «Органик продукция турында һәм Россия Федерациясенең аерым закон актларына үзгәрешләр кертү турында» 2018 елның 3 августындагы 280-ФЗ номерлы Федераль закон, башка федераль законнар, Россия Федерациясенең бүтән норматив хокукый актлары, шулай ук әлеге Закон һәм  Татарстан Республикасының бүтән норматив хокукый актлары нигезендә гамәлгә ашырыла. 

3 статья Әлеге Законда кулланыла торган төшенчәләр
Әлеге Законның максатлары өчен түбәндәге төп төшенчәләр кулланыла:

1) органик продукция – «Органик продукция турында һәм Россия Федерациясенең аерым закон актларына үзгәрешләр кертү турында» 2018 елның 3 августындагы 280-ФЗ номерлы Федераль законда билгеләнгән таләпләргә туры китереп җитештерелгән экологик чиста авыл хуҗалыгы продукциясе, чимал һәм азык-төлек;
2)  органик продукция җитештерү – үсемлекчелек һәм терлекчелек продукциясен органик булмаган продукциядән аерым, биологик чаралар куллану һәм агрохимикатлар, пестицидлар, антибиотиклар, үсеш стимуляторлары, гормональ препаратлар куллануны  тыю принципларына нигезләнгән җитештерү,
3) органик авыл хуҗалыгы – «Авыл хуҗалыгын үстерү турында» 2006 елның 29 декабрендәге 264-ФЗ номерлы Федераль законда билгеләнгән икътисадый эшчәнлек төрләре җыелмасы һәм аларны гамәлгә ашырганда әйләнә-тирә мохитнең имин торышына, кешенең сәламәтлеген ныгытуга, туфрак уңдырышлылыгын саклауга һәм торгызуга юнәлдерелгән алымнар,  ысуллар һәм технологияләр кулланыла; 

4) органик продукция җитештерүчеләр – органик продукция җитештерүне, саклауны, маркировкалауны, транспортировкалауны һәм реализацияләүне гамәлгә ашыра торган һәм бердәм дәүләт органик продукция җитештерүчеләр реестрына кертелгән юридик һәм физик затлар.
4 статья Татарстан Республикасында органик продукция  җитештерү өлкәсендә дәүләт сәясәтенең төп юнәлешләре

Татарстан Республикасында органик продукция  җитештерү өлкәсендә дәүләт сәясәтенең төп юнәлешләре булып түбәндәгеләр тора:
1) Татарстан Республикасында органик авыл хуҗалыгын үстерү;
2) Татарстан Республикасында җитештерелгән авыл хуҗалыгы продукциясенең конкурентлыкка сәләтен арттыру;
3) халыкны  сыйфатлы һәм куркынычсыз азык-төлек продуктлары белән тәэмин итү;

4) Татарстан Республикасында органик продукция  җитештерүчеләргә дәүләт ярдәме.

5 статья Органик продукция  җитештерү өлкәсендә Татарстан Республикасы Дәүләт Советы вәкаләтләре
Органик продукция  җитештерү өлкәсендә Татарстан Республикасы Дәүләт Советы вәкаләтләренә түбәндәгеләр керә:

1) Татарстан Республикасында органик продукция  җитештерүнең аерым мәсьәләләрен законнар белән җайга салу;
2) Татарстан Республикасында органик продукция  җитештерүчеләргә дәүләт ярдәменә җибәрелә торган акчалар күләмен Татарстан Республикасы бюджеты  чыгымнары составында раслау;

3) Татарстан Республикасында органик продукция  җитештерү өлкәсендә Татарстан Республикасы законнарын үтәү барышына һәм үтәлешенә контроль;

4)  Россия Федерациясе законнары һәм Татарстан Республикасы законнары нигезендә башка вәкаләтләрне башкару.

 6 статья. Органик продукция  җитештерү өлкәсендә Татарстан Республикасы Министрлар Кабинеты вәкаләтләре

Органик продукция җитештерү өлкәсендә Татарстан Республикасы Министрлар Кабинеты вәкаләтләренә түбәндәгеләр керә:

1) Татарстан Республикасында органик продукция  җитештерү һәм аны реализацияләү өлкәсендә Татарстан Республикасы башкарма хакимиятенең вәкаләтле органын (алга таба – вәкаләтле орган) билгеләү;
2) Татарстан Республикасында органик продукция  җитештерү өлкәсендә Татарстан Республикасы дәүләт программаларын раслау;

3) Татарстан Республикасында органик продукция  җитештерүчеләргә дәүләт ярдәме чараларын күрсәтү тәртибен билгеләү;

4) Татарстан Республикасында органик продукция  җитештерүчеләргә дәүләт ярдәменә җибәрелә торган Татарстан Республикасы бюджеты акчалары күләмен билгеләү;

5) Россия Федерациясе законнары һәм Татарстан Республикасы законнары нигезендә башка вәкаләтләрне башкару.

7 статья. Органик продукция  җитештерү һәм аны реализацияләү өлкәсендә вәкаләтле органның  вәкаләтләре

Органик продукция  җитештерү өлкәсендә вәкаләтле органның вәкаләтләренә түбәндәгеләр керә:

1) Татарстан Республикасында органик продукция  җитештерү өлкәсендә Татарстан Республикасы дәүләт программаларын әзерләү;

2) органик продукция  җитештерүне башкаручы авыл хуҗалыгы товарлары җитештерүчеләргә Татарстан Республикасы территориясендә дәүләт ярдәмен гамәлгә ашыру;
3) Татарстан Республикасында органик продукция  җитештерү өлкәсендә мәгълүмати һәм методик тәэмин итүне гамәлгә ашыру; 

4) Россия Федерациясе законнары һәм Татарстан Республикасы законнары нигезендә башка вәкаләтләрне башкару.

8 статья. Татарстан Республикасында органик продукция  җитештерү өлкәсендә мәгълүмати һәм методик тәэмин итү

Татарстан Республикасында органик продукция  җитештерү өлкәсендә мәгълүмати һәм методик тәэмин итү вәкаләтле орган тарафыннан башкарыла һәм үз эченә түбәндәгеләрне ала:

1) органик продукция  җитештерү технологияләрен һәм ысулларын фәнни-методик әзерләү; 
2) халыкка Татарстан Республикасында органик продукция  җитештерү турында мәгълүмат бирүгә юнәлдерелгән чаралар оештыру;

3) авыл хуҗалыгы товарларын җитештерүчеләргә органик җитештерүне алып бару ысулларын һәм алымнарын укытуны оештыру;

4) органик авыл хуҗалыгы продукциясен алып бару  һәм органик продукция  җитештерү өлкәсендә фәнни тикшеренүләр үткәрүне оештыру;

5) Татарстан Республикасында органик продукция  җитештерү белән бәйле белешмә мәгълүматны вәкаләтле органның «Интернет» мәгълүмати-телекоммуникация челтәрендәге рәсми сайтында урнаштыру;

9 статья. Татарстан Республикасында органик продукция  җитештерүчеләргә дәүләт ярдәме 

Татарстан Республикасында органик продукция  җитештерүчеләргә дәүләт ярдәме «Авыл хуҗалыгын үстерү турында» 2006 елның  29 декабрендәге 264-ФЗ номерлы Федераль законда каралган тәртиптә һәм рәвешләрдә тәэмин ителә һәм агымдагы финанс елына һәм план чорына Татарстан Республикасы бюджеты турында Татарстан Республикасы законнарында каралган  Татарстан Республикасы бюджеты акчалары чикләрендә бирелә.

10 статья. Органик авыл хуҗалыгына һәм органик продукция  җитештерүгә күчү 
1. Органик авыл хуҗалыгына һәм органик продукция  җитештерүгә күчкәндә күчеш чоры билгеләнә, әлеге чорда Россия Федерациясендә гамәлдә булган органик продукция җитештерү өлкәсендә милли, дәүләтара һәм халыкара стандартлар белән билгеләнгән органик авыл хуҗалыгы һәм органик продукция  җитештерү алып бару кагыйдәләрен гамәлгә кертү тәэмин ителә.
2. Күчеш чорында җитештерелгән авыл хуҗалыгы продукциясе, чимал һәм азык-төлек продуктлары төргәгенә, куллану, транспорт әрҗәләренә органик продукция маркировкасын урнаштыру рөхсәт ителми.
11 статья. Органик продукция  җитештерүчеләр ассоциацияләренең (союзларының) Татарстан Республикасында органик продукция  җитештерү өлкәсендә дәүләт сәясәтен булдыруда һәм гамәлгә ашыруда катнашгуы
Татарстан Республикасында үз эшчәнлекләрен гамәлгә ашыручы органик продукция  җитештерүчеләр ассоциацияләре (союзлары)  Татарстан Республикасында органик продукция  җитештерү өлкәсендә дәүләт сәясәтен булдыруга һәм гамәлгә ашыруга ирекле рәвештә җәлеп ителергә мөмкин.

12 статья. Әлеге Законның үз көченә керүе

Әлеге Закон рәсми басылып чыккан көненнән соң 30 көн узгач үз көченә керә. 
Татарстан Республикасы 

Президенты

